
	వ.	
అభ్యుదయపరంపరాభివృద్ధిగా నా చెప్పం బూనిన పంచతంత్రి యనుమహాప్రబంధం

బునందుం గలకథలకు నలంకారంబుగా వర్ణింపం దగిన పాటలీపురం బెట్టి దనిన.

	సీ.	
వేదశాస్త్రపురాణవిద్యావిజృంభిత, కలితధాత్రీసురకలకలంబు

గజహయారోహణకాశలసంచార, మహితరాజకుమారమండలంబు

వజ్రముక్తాఫలవస్త్రసువర్ణాది, సకలవిక్రయవైశ్యసంకులంబు

నానాయుధాభ్యాసనైపుణధారేయ, విశ్రుతసచ్ఛూద్రవిభ్రమంబు



	 







	గీ.	
కల్పితానల్పదేవతాగారభూమి, రత్నకీలితఘనసౌధరాజితంబు

నగుచు నమరేంద్రునగరంబు నగుచు ధాత్రిఁ, బొలుచుఁ బాటలీపుత్ర మన్పురవరంబు.

	ఉ.	
ఆపుర మేలుచుండు నమరాధిపతిప్రతిమానవైభవో

ద్దీపితుఁ డార్యసమ్మతుఁడు ధీరుఁ డుదారుఁడు బాహువిక్రమా

టోపవిజృంభితుం డనఁ గడున్ బొగ డొంది సుదర్శనుండు నా

భూపకులావతంసము ప్రభుత్వముఁ బేరును బెంపు నొప్పఁగన్.

	క.	
ఆరాజు తనకుమారులు, ధారుణిఁ జాలించు నేర్పు దగిలెడు చదువున్

నేరక యునికి మనోవ్యథఁ, గూరి నిజాత్మం దలంచెఁ గొలు వున్నయెడన్.

	గీ.	
ఎఱుకయును ధార్మికత్వము నింత లేని, కొడుకు పుట్టిన నేటికిఁ గొఱ తలంపఁ

జూఁడిపాఁడివిధంబులు చూపలేని, గొడ్డుటా వైన వలవనిజడ్డు గాదె.

	క.	
పెక్కండ్రుసుతులు గల రని, లెక్కించిన ఫలము గలదె లేశంబును బెం

పెక్కినకులదీపకుఁ డగు, నొక్కఁడె తనయుండు సాలు నుర్వరమీఁదన్.

	వ.	
అని మఱియుఁ దనమనంబున.

	సీ.	
కలకంఠిగర్భంబు క్రాఁగిపోయిన మేలు, పుట్టినప్పుడ మృతిఁ బొంద మేలు

తగ ఋతుకాలంబు దప్పిపోయిన మేలు, కన్య యైనను నంతకంటె మేలు

కాంతుఁడు పరదేశగమనుఁ డైనను మేలు, మగువ గొడ్రా లైన మఱియు మేలు

పల్లవాధర పతి నొల్లకుండిన మేలు, పదఁతుక తెగులుచేఁ బడిన మేలు



	 







	గీ.	
గాక శాస్త్రపరిజ్ఞానమనులు గాని, సుతులు గల్గినఁ దండ్రికి సొంపు గలదె

రూపబలవిక్రమాద్భుతాటోపు లైన, నధికధనవంతు లైన నయ్యధము లేల.

	చ.	
జనకునిపూర్వపుణ్యఫలసంపదఁ దత్తనయుం డుదారుఁడున్

మనునిభమూర్తియున్ బితృకమాతృహితుండును నౌను బాపక

ర్మునకు జనించినట్టి యధముండు కులాంబుధిమంథనంబునన్

జనితహలాహలం బనఁగఁ జాలి హరించుఁ గులంబు వ్రేల్మిడిన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 28 మార్చి 2023న 13:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

